
Tillaga Samfylkingarinnar

Reykjavík á krossgötum,
uppbygging atvinnulífs framtíðarinnar

Lagt er til að Reykjavíkurborg efni til samvinnu og samráðs við mótun nýrrar
atvinnustefnu og stuðning við sóknarfæri Reykjavíkur til framtíðar. Reykjavíkurborg hafi
forystu um sameiginlega tillögugerð með eftirtöldum aðilum:

i) ríkisstjórn, ráðuneytum og öðrum sveitarfélögum um nauðsynlegar aðgerðir til
að lina höggið vegna falls fjármálakerfis landsins á heimili og fyrirtæki
borgarinnar.

ii)  viðsemjendum á vinnumarkaði um aðgerðir og ákvarðanir til að vinna gegn
atvinnuleysi, þróa úrræði og endurmenntunarkosti fyrir atvinnulausa og standa
einsog kostur er vörð um kjör starfsfólks og almennings og tryggja
stöðugleika á vinnumarkaði.

iii)  samtök í atvinnulífi um fjárfestingarstefnu, forgangsröðun verklegra
framkvæmda og áherslur í uppbyggingu innviða Reykjavíkur, Orkuveitu
Reykjavíkur og Faxaflóahafna, til framtíðar.

iv) Háskóla Íslands, Háskólann í Reykjavík og Landsspítalann um hvernig
Reykjavíkurborg geti stutt eða stuðlað enn frekar að uppbyggingu
þekkingarklasa og vísindagarða í Reykjavík.

Lagt er til að kortlögð verði þau tækifæri sem geti falist í auðu og óseldu húsnæði víðs
vegar um borgina, umfang þess og staðsetningu. Sérstaklega verði kannað hvar ýmis
konar nýsköpunarsetur, sprota-hótel og/eða listasmiðjur geti átt heima.

Lagt er til að Reykjavíkurborg efni til víðtækrar stefnumótunar og samráðs við samtök í
atvinnulífi og fulltrúa fyrirtækja til að skilgreina stöðu, styrkleika og sóknarfæri
atvinnulífs Reykjavíkurborgar og skilgreina hvernig Reykjavíkurborg geti stuðlað að
aukinni samkeppnishæfni og uppbyggingu blómlegs atvinnulífs til skamms og langs tíma.
Meðal áherslusviða verkefnisins og sóknarfæra sem horft verður til verði:

i) Ferðamannaborgin Reykjavík
ii)  Hafnarborgin Reykjavík
iii)  Heilsuborgin Reykjavík
iv) Kvikmyndaborgin Reykjavík
v) Menningarborgin Reykjavík
vi) Orkuborgin Reykjavík
vii)  Skólaborgin Reykjavík
viii)  Tónlistarborgin Reykjavík
ix) Verslunarborgin Reykjavík
x) Þekkingarborgin Reykjavík (nýsköpun, rannsóknir og þróun)
xi) Þjónustuborgin Reykjavík



Til að leiða verkefnið verði skipaður fimm manna stýrihópur með skipaður verði
fulltrúum bæði meiri- og minnihluta borgarstjórnar. Stefnt verði að því að helstu
niðurstöður vinnunnar liggi fyrir í upphafi árs 2009 og verði liður í undirbúningi þriggja
ára áætlunar. Hópurinn leggi tíma- og verkefnisáætlun ásamt fjárhagsáætlun fyrir
borgarráð.

Greinargerð

Umrót og alvarleg staða í efnahagsmálum kallar á tafarlausar aðgerðir til að standa vörð
um heimili, fyrirtæki og allan almenning á Íslandi. Samhliða verkefnum dagsins er þó
ekki síður brýnt að leiða fram og kynna kraftmikla sýn á framtíðina og hvernig Ísland
snýr vörn í sókn. Það þarf að endurvekja traust á stjórnmálunum, fjármálalífi og
stofnunum samfélagsins. Það þarf að skapa trú á framtíðina.

Ljóst er að þróun Reykjavíkur og hvernig til tekst við að nýta sóknarfæri í atvinnulífi
höfuðborgarsvæðisins getur ráðið úrslitum um það hvernig tekst að virkja þann mannauð
sem hefur misst vinnu eða á það á hættu. Því er mikilvægt að borgarstjórn setji
atvinnumál og atvinnustefnu í forgang og horfi til framtíðar í því efni. Samfylkingin hefur
undanfarin misseri flutt fjölda tillagna á vettvangi borgarstjórnar sem hljóta nú að koma
til skoðunar og framkvæmdar þótt þær hafi að mestu verið látnar liggja á milli hluta af
sitjandi meirihluta Sjálfstæðisflokks og Framsóknarflokks.

Vinna við framtíðarsýn fyrir samfélag framtíðarinnar með áherslu á nánasta umhverfi
íbúa, sveitarfélögin, er nú mikilvægari en nokkurn tímann fyrr því öflug og samþætt
atvinnu-, þjónustu- og búsetusvæði hringinn í kringum landið eru lífsnauðsyn þannig að
viðspyrna fáist til að byggja upp eftir þau erfiðu áföll sem nú ganga yfir.

Á fundi framtíðarhóps Samfylkingarinnar á sveitarstjórnarstigi liðna helgi kynnti Stefán
Ólafsson prófessor við Háskóla Íslands finnsku leiðina út úr kreppunni. Lausn Finna var
þríþætt. Í fyrsta lagi var sótt um aðild að ESB, til að auka traust á finnsku viðskiptalífi og
stuðla að langtímastöðugleika í efnahagsmálum. Í öðru lagði var byggt á norrænum
velferðaráherslum til að styðja við heimili og einstaklinga sem urðu fyrir verulegri
tekjuskerðingu og erfiðleikum vegna samdráttar í þjóðarbúskapnum. Síðast en ekki síst
settu Finnar fram nýja atvinnustefnu sem mótuð var í breiðu samráði stjórnvalda,
atvinnulífs, verkalýðshreyfingar og háskóla. Meðal annars var komið á fót
þekkingarþyrpingum við 20 helstu háskóla Finnlands þar sem þekkingarfyrirtæki,
frumkvöðlasetur og sprotafyrirtæki mynduðu þétt samstarfsnet og byggt var upp stoðkerfi
til að góðar hugmyndir yrðu að góðum fyrirtækjum og atvinnutækifærum. Ljóst er að
Íslendingar geta mikið lært af Finnum, og öðrum þjóðum, sem tekist hefur að vinna sig út
úr þrengingum. Þar á Reykjavík að hafa metnað til að vera í fararbroddi.

Mikilvæg stefnumörkun sem tengist afmörkuðum þáttum ofangreindrar tillögu liggur
þegar fyrir á vettvangi borgarstjórnar. Má þar nefna ferðamálastefnu Reykjavíkur,
stefnumörkun um uppbyggingu Vatnsmýrarinnar og önnur stefnumörkun úr aðalskipulagi
borgarinnar, sem og stefnu og samninga Orkuveitu Reykjavíkur um stofnun



Orkuháskólans RES og lagningu ljósleiðara um allt starfssvæði fyrirtækisins, svo fátt eitt
sé nefnt.

Meðal tillagna Samfylkingarinnar sem tengjast ofangreindi tillögu má nefna tillögu um
uppbyggingu þekkingarklasa í Vatnsmýri þar sem lagt var til að borgarstjórn samþykkti
að beita sér fyrir uppbyggingu þekkingarklasa í Vatnsmýri í tengslum við uppbyggingu
Háskólans í Reykjavík, Landsspítala-háskólasjúkrahúss og svæðis Háskóla Íslands. Þá
má nefna tillögu um að borgarráð samþykki að stefnt verði að því að Alþjóðleg miðstöð
um þróun hreinnar orku rísi í Vatnsmýri. Fyrsta skref að því marki átti að vera að úttekt á
tækifærum og vaxtarmöguleikum slíkrar miðstöðvar yrði gerð. Það verk er ekki hafið. Þá
má nefna samþykkt borgarinnar um Kvikmyndaborgina Reykjavík sem gerð var í upphafi
ársins og endurskoðun menningarstefnu hennar sem nú stendur yfir.

Stór hluti verkefnisins sem framundan er felst engu að síður í því að takast á við áskoranir
sem leiða af gjörbreyttu efnahagsumhverfi og laða þau framfaraöfl sem í borginni búa til
liðs við Reykjavík í uppbyggingu kraftmikils atvinnulífs. Undir því á borgin og Ísland allt
gríðarlega mikið.


